	
Եզրակացություն
«ՔՈՐԱՍՈՖԹ ՍՈԼՈՒՇՆՍ» ՓԲ ընկերության կողմից «ԷԿՈՍ» ազատ տնտեսական գոտու շահագործողների ռեեստրում ներառվելու համար ներկայացված հայտի վերաբերյալ

Հիմք ընդունելով Հայաստանի Հանրապետության կառավարության 2019 թվականի հունիսի 6-ի թիվ 727-Ն որոշման հավելված 3-ի 6-րդ կետը` ազատ տնտեսական գոտու շահագործողների ռեեստրում ներառվելու համար հայտի վերաբերյալ, «ՔՈՐԱՍՈՖԹ ՍՈԼՈՒՇՆՍ» ՓԲ ընկերությունը ՀՀ էկոնոմիկայի նախարարություն է ներկայացրել «ԷԿՈՍ» ազատ տնտեսական գոտու շահագործողների ռեեստրում ներառվելու համար համապատասխան հայտ: Հայտը ներկայացվել է նաև Հանձնաժողովին՝ գնահատման նպատակով։
[bookmark: _GoBack]«ՔՈՐԱՍՈՖԹ ՍՈԼՈՒՇՆՍ» ՓԲ ընկերությունը (այսուհետ՝ Ընկերություն) ներկայացրել է հետևյալ փաստաթղթերը`
1. Դիմում և սկզբնական հայտարարագիր,
1. Գործարար ծրագիր,
1. Կազմակերպչի կողմից տրամադրված տեղեկանք ազատ տնտեսական գոտում գործունեություն իրականացնելու պայմանների վերաբերյալ: 
Ընկերությունը նախատեսում է «Էկոս» ազատ տնտեսական գոտում գործունեություն ծավալել բարձր և տեղեկատվական տեխնոլոգիաների, մասնավորապես՝ տեղեկատվական ծառայությունների մատուցման ոլորտում։
	Գործարար ծրագրով նախատեսվել է, որ՝
· ծրագրի շրջանակներում (2024-2028 թթ.) իրականացվելիք ներդրումները կկազմեն շուրջ 200,000,000 դրամ:
· Ծրագրի ընթացքում կստեղծվի 20 նոր աշխատատեղ` ՏՏ ոլորտում:
Արտադրության  ծավալները 5 տարիների ընթացում նախատեսվում է 5,200,000 հազ. դրամից (առաջին տարում) 2028 թվականին հասցնել 7,986,000 հազ. դրամի։
Ընկերությունը նախատեսել է ունենալ մոտ 5 քմ տարածք «ԷԿՈՍ» ազատ տնտեսական գոտում։
Ներկայացված հայտը մանրամասնորեն ուսումնասիրվել է Հանձնաժողովի անդամների կողմից, գործարար ծրագիրը գնահատվել է շահագործողի կարգավիճակ ստանալու համար ներկայացված հայտի գնահատման թերթիկի հիման վրա: 
Հանձնաժողովի անդամները ներկայացրել են հետևյալ դիտարկումները. ներկայացված ծրագիրը պարունակում է բազմաթիվ անհամապատասխանություններ և անորոշություններ (նկատելի է ամբողջ տեքստի բառացի թարգմանությունը օտար լեզվից), մասնավորապես՝ մի դեպքում աշխատատեղերի քանակը նախատեսված է 40, մյուս դեպքում՝ 20, սկզբնական հայտարարագրում ներդրումների ծավալը 200,000,000 դրամ է, իսկ ծրագրում անհասկանալի թիվ, բացվածքն անհասկանալի է, թե ինչ չափորոշիչով է հաշվարկված, անհասկանալի են աղյուսակների չափորոշիչները՝ դրամ, թե մլն դրամ, ինչպես նաև հստակ չէ,  թե ապրանքների արտահանման կամ ներմուծման մաքսային գործառնություններ նախատեսվում են, թե ոչ։  
«էկոս» ԱՏԳ-ի կողմից տրված տեղեկանքի համաձայն՝ Ընկերությանը տրամադրվող տարածքի մակերեսը կազմում է 5 քմ, իսկ Ընկերության կողմից ներկայացված գործարար ծրագրի համաձայն՝ Ընկերությունը ունենալու է 20 աշխատատեղ: Այս առումով պարզ չէ, թե ինչպես են այդ աշխատակիցներն իրենց սարքավորումներով տեղավորվելու 5 քմ տարածքում։ Նշվածը հիմք է տալիս եզրակացնելու, որ Ընկերությունն իր գործունեությունը կամ դրա մի մասը չի իրականացնելու ԱՏԳ տարածքում, սակայն հավակնում է շահութահարկի արտոնությունների: Նշվածը կարող է անհավասար մրցակցային պայմաններ ստեղծել նմանատիպ գործունեությամբ զբաղվող և ԱՏԳ շահագործող չհամարվող կազմակերպությունների համար: Ուստի հանգում ենք, որ ԱՏԳ տարածքում այնպիսի գործունեության տեսակների իրականացումը, որոնց դեպքում հնարավոր չէ պարզել ԱՏԳ տարածքում եկամուտների կամ նոր արժեքների ստեղծման հանգամանքը, կրկին ստեղծելու է համապատասխան ռիսկեր:
    Միաժամանակ, գործարար ծրագրում և կից փաստաթղթերում միջին աշխատավարձի չափի ցուցանիշը բացակայում է, ինչպես նաև կապիտալ ծախսեր նախատեսված չեն։
   Գործարար ծրագիրը գնահատվել է 52 միջին միավոր: Հաշվի առնելով, որ անցողիկ շեմը սահմանված է 60 միավոր, և գնահատման արդյունքում հայտը չի բավարարել անցողիկ շեմը, նպատակահարմար ենք գտնում մերժել «ՔՈՐԱՍՈՖԹ ՍՈԼՈՒՇՆՍ» ՓԲ ընկերության կողմից «Էկոս» ազատ տնտեսական գոտու շահագործողների ռեեստրում ներառվելու համար ներկայացված հայտը:								



